
Introdukshon 

E buki akí titulá, Mi por logra mas den bida?, 
ta un invitashon pa un biahe relatá ku logra mas 
den bida basá riba e konosementu di sa ken bo 
ta. Bo a yega di hasi bo mes (realmente) e 
pregunta: Ken mi ta? Ken mi a wòrdu kreá 
pa mi ta? 

Bida ta un biahe ku ta kontené diferente etapa. 
Nos tur ta kuminsá komo un baby, yu hòmber 
òf yu muhé di, i nos ta krese i por bira sea 
adolesente, studiante, tata, mama, kasá, 
desempleado, trahadó, prizonero, i un persona 
di edat avansá. Tantu diferente etapanan ku nos 
por ta aden, ku hopi logro ku nos por alkansá 
durante di kada un di e etapanan akí, i tambe 
kambionan. Sin embargo, den kada etapa, e 
esensia di ta ken bo ta, di ta un persona stimá i 
kreá den e imágen di Dios ku un propósito 
divino, no ta kambia. 

Apresiá bo outentisidat i bo propósito den 
Hesus i alkansá muchu mas di loke bo por a 
imaginá.

Deklarashonnan afirmativo 

Mi ta un ser humano ku un propósito. Di tur e 
sélulanan di reprodukshon ku a sali un dia di 
biahe, ami a alkansá e meta i esei ta e rason ku 
mi ta bibu awe.  

Mi ta deklará ku konfiansa: 

# Mi no ta un aksidente. Dios tabata ke pa mi 
ta na bida. 

# Mi ta kreá den e imágen i semehansa di 
Dios.  

# Segun ku mi ta deskubrí ken Dios ta, mi ta 
siña mas aserka di mi mes, pasobra mi ta 
kreá den Dios Su imágen i semehansa.  

# Mi ta kreá pa goberná i reina. 

# E Palabra di Dios ta mi guia den bida. 

# Mi ta konsistí di un kurpa, alma i spiritu, i 
ta importante pa alimentá tur tres. 

# E perfekto boluntat di Dios pa mi bida a 
wòrdu spesifiká promé ku hende a peka. 

# Mi ta parti di e Reino di Dios. Un Reino di 
Hustisia, Pas i Alegria den Spiritu Santo. 

# Mi por tur kos den Kristu ku ta fortalesé 
mi.

E fundeshi 

Un edifisio ta keda bon pa añanan i dékadanan 
apesar di kondishonnan di tempu ekstremo i/o 
di kambionan klimatológiko. Kiko ta esensial 
pa yuda un edifisio keda intakto durante di un 
tormenta? Esei ta su fundeshi. E fundeshi 
mester ta ankrá riba un baranka, sino e por lòs i 
ora ku e lòs, e ta bai ku henter e edifisio. Mas 
fuerte e baranka, mas mihó. No tin mihó 
baranka ku Hesukristu mes, e Palabra ku a bira 
karni. Pa kuminsá e biahe pa logra mas den 
bida, na e forma korekto, perkurá pa bo pianan 
ta ankrá den e fundeshi ku ta Hesukristu. 

Logra mas den bida ta nifiká, krese den un área 
o den diferente área. Ta meskos ku
konstrukshon di un edifisio. Unabes ku bo traha
e fundeshi, bo ta konstruí e murayanan i bo ta
logra traha e promé piso. Ora finalisá e promé
piso, bo ta bai bèk na e komienso pa por
kuminsá ku e konstrukshon di e di dos piso. Ta
ripití tur kos ku a wòrdu hasí pa e promé piso,
ma awor for di un perspektiva diferente.

Nos biahe pa logra mas den bida, ta manera e 
proseso di konstrukshon di un edifisio. Ku kada 
logro, nos tin e oportunidat pa kuminsá e biahe 
di nobo, ku e punto di salida for di un otro nivel 
i for di un otro perspektiva.  

Brasa e biahe di deskubrí bo mes i di motivá bo 
mes ku bo a kuminsa ku ne. Logra mas den bida 
ta enserá tambe konosé bo mes i ta habrí pa 
wòrdu moldiá pa e rasonnan korekto i e 
personanan korekto. Pa hasi tur esaki bo 
fundeshi mester ta firme i bon konstruí.  

Orashon 

Tata, mi ta rekonosé ku mi tabata enfoká pa 
logra mas den bida for di un perspektiva robes i 
ku un fundeshi kibrá komo punto di salida. Mi 
ta pidi Bo pa Bo pordoná mi. Hesukristu, mi ta 
bini serka bo ku un kurason humilde. Mi ta 
invitá bo pa bini i sea e base di mi ser i mi bida. 
Mi ke ta ankrá den Bo, e Baranka firme i 
eterno.  

Mi a komprondé i ta atmití ku mi tin mester di 
Spiritu Santu na mi banda komo mi konsehero i 
guia riba e kaminda pa logra mas den bida.  

Spiritu Santu, bin i mustra mi e kaminda ku 
Señor a prepará pa mi, pa mi por logra mas i pa 
mi por honra Dios semper den tur loke ku mi ta 
hasi. Mi ta hasi e orashon aki den Nòmber di 
Hesus. Amèn. 

Skritura 

Mateo 7:24-27; Lukas 6:48;1  
Korintionan 3:10-11; 2 Timoteo 2:19 

